
Be̠batao
Piprạ ato talare̠ ạḍi maraṅ mit́ṭe̠n pukhri menaḱa. Ona pukhri
beṛhaetege  ona  atore̠n  ho̠ṛ  do̠ko  bo̠so̠t  akana.  Lạṭu  kho̠n
kạṭić jo̠to̠ ho̠ṛge ona pukhrire̠ko paeraḱa ar kićrić, ṭukuć,
celaṅ, emanteaḱko saphaea. Pukhri purub aṛere̠ Sạgun ar Bạjun
takowaḱ oṛaḱ. Sạgun bạbuwaḱ umer do̠ 6 serma ar Bạjunaḱ do̠ 4
serma. Ne̠s kho̠nge Sạgun do̠ iskul calaḱe̠ e̠ho̠ṕ akana, ar Bạjun
do̠  oṛaḱregeye̠  gate  baṛaea.  Unkin  ać  go̠go̠  baba  do̠  pạṭ
kạmikin kạmia. Dinạmge unkin do̠ Bạjun do̠ho̠ oṭokate̠ kạmikin
calaḱa, Kạmi calaḱ lahare̠ unkin ać go̠go̠ do̠e mana kạkina, mạt
mạt pukhrire̠ paeraḱ alo̠ben calaḱa.

Mit́  athwar  hilạḱ  iskul  chuṭi  tahẽ̠kante̠  Sạgun  do̠  oṛaḱ
regeye̠ tahẽ̠kana. In hilạḱ setaḱre̠ kạmi calaḱ lahare̠ ać
go̠go̠ do sạgune̠ bakhẽ̠ṛ oṭoadea je Bạjune̠m ńe̠l do̠ho̠yea ar
eskar eskar pukhrire̠ paeraḱ alo̠m calaḱa.

Tikin  o̠kte̠  unkin  do̠  bahre̠re̠kin  gateḱkan  tahẽ̠na,  un  okte̠
atore̠n lạṭu gidrạko pukhrire̠ko paeraḱkan tahẽ̠na, onko ńe̠lte̠
unkin  hõ̠  paeraḱ  sanake̠t́kina.  Onate̠  unkin  hõ̠  pukhri  mit́
aṛere̠  ḍạbrạḱ  lạgit́kin  phe̠ḍena.  Ḍạbrạḱ  ḍạbrạḱte̠
tinre̠co̠ Bạjun do̠ daḱre̠ye̠ unum at́ena. Sạgun ać boeha bae
ńe̠l ńamledete̠ ạḍi ãṭe̠ bo̠to̠rena ar hape hapete̠ daḱ kho̠n
rakaṕkate̠ oṛaḱe̠ calaoena. Ać go̠go̠ tạkin do̠ tikin oṛaḱ
ruạṛ kate̠ Bạjun bạkin ńe̠lńame kante̠ Sạgunkin kulikedea uni
hõ̠  bae  lại  le̠t́te̠  dhãoṛã  dhạ̃uṛĩ  sendrakin  e̠ho̠ṕena.
Me̠nkhan okare̠ hõ̠ bạkin ńamledea.

Ạyuṕ bela atore̠n mit́ṭe̠n maejiu do̠ pukhri ghaṭre̠ thạri gasao
se̠nkate̠ ńe̠lkedae je Sạgun bạbu ma daḱre̠ye̠ campel akan. Ona
ńe̠lkate̠ uni do̠ kạumạu o̠ho̠e e̠ho̠ṕena. Kạumạu ańjo̠mkate̠
ato ṭolare̠n jo̠to̠ ho̠ṛko jarwaena ar daḱ kho̠n ko owar rakaṕ
ạgu kedea. Niạ tayo̠m kho̠n Bạjun do̠ ar tishõ̠ ać go̠go̠ baba
tạkinaḱ katha bae be̠bataoa.

Tumạl: Ańjo̠m jo̠ṅ jạṛ  

Sona Reaḱ Phosol
Mit́  atore  mit́ṭen  kuṛhiạ  hoṛe  tahẽkana.  Mit́din  ać  bạhui
menkeda, aboaḱ jumire guhum cas lekhan ạḍi utạr sona ńamkoḱa.
Noa katha ańjomte uni kuṛhiạ hoṛ doe udgạuente guhum cas reaḱe
goṭakeda.

Onka leka jumire guhum itại er keda. Inạkate ona itạ do dinke din
hara  idiyena.  Niạ  dhao  kuṛhiạ  hor  do  jumire  sona  ḍunḍhạue
ehoṕena. Menkhan jumire jãhãn sona hõ bae ńamleda. Goṭa jumi
eken guhumte pereć akana. Khange uni hoṛ doe as-chuṭauente oṛaḱe
hećena. Ado ać bạhui metadea, Amem menleda jumire guhum cas lekhan
sona ńamoḱa. Menkhan jumire jãhãn sona hõ bạń ńamleda.

Ado ać bạhu doe menkeda, Acha niạ dhao hoṛo cas legaeme, sona do
ńamtehõ ńamoḱgea. Khange uni hoṛ ać bạhui menket́ lekage hoṛo
caskeda. Onkage ona hoṛo dare hõ dinke din hara idiyena. Menkhan nit
hõ jãhãn sona ge bae ńel ńamleda. Onate ạṛisente ać bạhui
metadea, niạ dhao hõ lelham benaokidińa. Jumire hoṛo dare chaḍa
ar cet́ge bạnuḱa. Ado ać bạhu doe menkeda, ńelme, jumi tinạḱ
mońj sona roṅte sajao akana. Noakangea alaṅaḱ sạri sona do. Ado
kuṛhiạ hoṛe kulikedea, “Cekate?” Ać bạhui roṛ ruạṛadea, “Noa
hoṛo bajarte idime ar ạkhrińme, enḍekhan ạḍi utạr kạuḍim
ńama.”

Khange uni hoṛe mengot́keda, noa kathage laharem lạiam khan. Ado ać
bạhui  menkeda,  sạrige  am  do  ạḍigem  kuṛhiạgea.  Onate  thoṛa
hudiskate sona phosol reaḱ kathań lạiat́mea, baṅkhan phosol cas
ohogem rebenkoḱa.

Sikhnạt:  Kạmi lekhan bhage jo ńamoḱa.

Raj Ar Gạ̃ṛĩ Aḱ Golpo
Mit́ṭen Raj ren mit́ṭen gạ̃ṛĩ tahẽkana. Gạ̃ṛĩ do jaoge Raj
ṭhene tahẽna. Mit́din mit́ṭen rõ uḍạu hećkate Raj aḱ tire
duruṕena. Khange gạ̃ṛĩ do uni rõ lagaye reaḱe kurumuṭukeda,
enrehõ rõ do ghane ghane ruạṛ hijuḱkan tahẽkana.

Ado gạ̃ṛĩ doe ạṛisente rõ goje reaḱe goṭakeda. Gạ̃ṛĩ do rõ
goje lạgit́ aćaḱ talware onḍoṅkeda. Niạ dhao rõ do uḍạu
calaoente Raj aḱ mũre duṛuṕena. Ado gạ̃ṛĩ do rõ cetanre aćaḱ
talware calaokeda. Menkhan rõ doe uḍauena ar Raj aḱ mũ do ona
talwarte bar hạṭińena. Un khon joto hoṛ uni raj do “Mũ get́” Raj
menteko hohoaea.

Sikhnạt:  Mit́ṭen  ạkilan  gate  khon  lelha  gate  doe  bạṛti
botorangea.

Mẽt́ Reaḱ Joton
Ritu ńutuman mit́ṭen huḍiń kuṛi gidrại tahẽkana. Uni do jao
oktege ạḍi sor khon TV ńela ar aṭet́re gitićkate puthi hõ mẽt́
pheḍre dohokateće paṛhaoḱa. Onate ać gogo do jaoge metaea, “Ritu,
sạṅgiń khon TV ńelme. Puthi hõ sạṅgińre dohokate paṛhaoḱme.
Baṅkhan amaḱ mẽt́ do bạrijoḱa.

Menkhan Ritu do ać gogowaḱ katha thoṛa hõ bae luturaḱa. Mit́din
ackage Ritu do ạḍi bạṛić bohoḱ haso ehoṕkedea. Ado ạḍi usạra
ạć gogo do dạktar ṭhene idikedea.

Ḍaktar do Ritue metadea, “Thoṛa din TV alom ńel hataṛa”. Ritu do
ḍaktar aḱ katha ańjomte ạḍi bhabnae ạikạukeda. Adoe hudiskeda,

lahare  iń  gogowaḱ  kathań  ańjom  lekhan  nit  nunạḱ  duk  bạń
ńamkea; TV ńel hõ ohoko baronkińạ. Inạ tayom khon Ritu do tis
hõ ać gogowaḱ katha bae bemanota.

Sikhnạt: Aboaḱ mẽt́ reaḱ joton do ạḍige jạruṛa.

Sona Kạuḍi Reaḱ Katha
Ạḍi din lahare mit́ṭen bạḍại monan hoṛe tahẽkana. Jaoge uni do
eṭaḱ hoṛaḱ dhon sompot re haṭiń ńam lạgit́ ạte ńam baṛaet́
tahẽkana. Menkhan aćaḱ dhon sompot reaḱ mit́ hạṭiń hõ emoḱ
bae rạjiḱkan tahẽkana-aćren gateko se reṅgeć hoṛ são hõ baṅ.

Mit́din uni hoṛ do ḍaharre pegel goṭen sona kạuḍi at́keda. Aćren
mit́ gate sona kạuḍi at́en kathae baḍae ńamkeda. Uni do ạḍi
dayawan hoṛe tahẽkana. Bejae leka uni hoṛren kuṛige ona pegel
goṭen sona kạuḍi doe halaṅ ńamkeda. Oṛaḱte ruạṛkate ać babae
lạiadere uni doe menkeda, noa do aćren gate aḱ sona kạuḍi kana.
Ado ruạṛaea mente sona kạuḍi ante aćren gate ṭhene senena.

Menkhan tinre uni baḍại monan hoṛ noa kathae baḍaekeda je uniren
kuṛi sona kạuḍi halaṅ ńamkeda, unre menkeda pongel gọten sona
kạuḍiń at́ akada. Paseć noa khon gel goṭen kạuḍi amren kuṛi
hataokeda. Den ińaḱ pongel goṭen kạuḍi ruạrạńme.

Noa katha ańjomte uni hoṛ doe raṅgaoena ar onako kạuḍi doho giḍi
kateć onḍe khone ruạṛena. Sạrige uni baḍại monan hoṛ do ạḍi
bạṛić hoṛe tahẽkana. Uni do bicạr ńam lạgit́ adalote senena.

Hạkim  uniaḱ  katha  monte  ańjomket́  khan  uni  kuṛi  ar  ać  baba
hohoat́kinạ. Ado uni kuṛiko kulikedea tinạḱ kạuḍim ńamleda?
Adoe roṛ ruạṛkeda, pegel goṭen sona kạuḍi. Inạkate hạkim do
arhõ uni baḍại monan hoṛe kulikedea, tinạḱ kạuḍim at́leda? Ado
uni doe roṛ ruạṛkeda pongel goṭen sona kạuḍi.

Hạkim doe lại sodorkeda uni kuṛi oka kạuḍi ńamakat́ ona do
uniaḱ baṅ kana ente uni do pegel goṭen kạuḍi ńamakada menkhan
nui hoṛ do pongel goṭen kạuḍi at́ akada. Onate uni kuṛi metadea
noa kạuḍi idime ar  pegel kạuḍi at́ akat́ hoṛe ńamlenkhan dole
hohoama.

Ar uni hoṛe metadea jãhãe pongel goṭen kạuḍiko ńamakat́ khan
onko hõ noa aladaloteko hoho ocoḱa. Khange uni bạḍại monan hoṛ
eṛe kathae roṛeda mente aṅgoćkeda. Sạrige pegel goṭen kạuḍi
at́ akada ona hõe lạikeda jemon ruạṛe ńam. Menkhan hạkim do cet́
katha hõ bae ańjomleda. Mucạt́re uni kuṛi ona sona kạuḍi oṛaḱe
idikeda.

Sikhạuna: Bạḍại mon ar laloc do hoṛkoe bạṛićkoa.

ẠSUL SETA
Sedaere  mit́ṭen  kisạ̃ṛ  hoṛren  mit́ṭen  ạsul  setae  tahẽkana.
Jaoge  mońj  jomaḱe  ńamte  ạḍi  moṭa  ar  daṛeye  tearena.  Uni
oṛaḱren  gidrạko  hõ  ạḍiko  dulạṛea.  Ńutumtae  do  Jhạṭu.
Jãhãtinre Jhạṭu ńumkateko hoholekhan riạt́ riạt́e dạṛ ạguia.
Ar bebạṛiće khilḍua.

Uni seta do oktere kombṛo ar janwarkoe laga ńirakat́koa. Mit́din do
onkoren caco-gidrạ ackage daḱreye ńurena. Are unumoḱkan tahẽkana.
Uni  seta  do  daḱreye  don  boloena.  Ar  gidrạ  ańgropre  gerkate
ghuṭuteye oḍok ạgukedea.

Tumạl: Baḍaejoṅ Hor

Mit́ṭen  Buḍhi  Ar  Tạruṕ
Aḱ Golpo
Sedae kathae mit́ṭen buḍhi hoṛe tahẽkana. Uniren mit́ hoponerae
tahẽkana. Mit́din uni buḍhi do birte sahan sendrae senena. Ạḍi
utạr sahane ńamkeda. Ado sahane bojhaket́ khan bae dipil daṛeaḱ
kana. Adoe hohoeda jãhãe menaḱpea noa bir re? mase noa sahan bojha
dipil oṭoạńpe. Khan uniaḱ hohote okoege bako hećlena. Inạkate
arhõe hohokeda jãhãe noa sahan bojhae dipilạń uni são ińren
hoponerań baplakaea. Ona katha ańjomte mit́ṭen Tạruṕe hećena are
metae kana, iń dipilama amren hoponeram imạńa tho? Uni buḍhi
menkeda, emamgeạń ma dipilạńme. Khange Tạruṕ do sahan bojhae
dipiladea are metadea, Sombar din ale oṛaḱ hijuḱme.

Uni buḍhi do Tạruṕ eṛe reaḱe hudisleda. Menkhan sạrige disạkate
Sombar din Tạruṕ do onko ṭhene hećena. Ado uni buḍhi do botorte
uni Tạruṕ aḱ katha bae giḍi daṛeaḱte aćren hoponerae metadea,
ma biṭi sapṛaoḱme nui são calaḱ hoyokḱtama. Ado ać gogoaḱ
katha bae giḍilet́te uni kuṛi do Tạruṕ sãoe calaoena. Khan unkin
do  ạḍi  sạṅgińkin  calao  idiyena.  Calaḱ  calaḱte  mit́ṭen
ḍonḍhorkin ńamkeda ar onarekin boloyena. Ona kangea Tạruṕ aḱ
oṛaḱ do. Ado oṛaḱ tioḱkate thoṛa duṛuṕ jirạukate Tạruṕe
menkeda, teheń do ińren gate ko hijuḱa ma am do geć gurić kate
isin basaṅ hataṛme. Inạ menkate uni do aćren gate darame calaoena.
Tạruṕ aḱ katha lekage uni kuṛi do bogete oṛaḱ duạre geć gurić
saphaeda. Ona oktere mit́ṭen buḍhi hoṛ onḍe hećena are metadea, E
mạ̃i, cedaḱem geć gurićeda, men am do dạṛjoṅme. Ente teheń
doko jommea. Onate Tạruṕ do gateko ạgui sen akana.

Ona katha ańjomte uni kuṛi do usạra mit́ṭen pusi dal goć kedete
culhạre luihạ condakeda ar uni pusi ona luihạ sojhere akakedea.
Inạkate seṅgele jol keda ado uni pusi aḱ mãyãm luihạre ṭhoṕ
ṭhoṕ joroḱ kana ar choṅ choṅ saḍe kana. Ado uni kuṛi doe
dạṛkeda. Inạ mit́ ghạṛi tạyomge Tạruṕ ar uniren gateko heć
seṭerena. Ado Tạruṕ doe hohokeda ma hijuḱme noko peṛako hećena.
Ghane  ghane  ona  choṅ  choṅ  ańjomte  hohoeda  are  meneda  inạge

piṭhạime heć lahaḱme. Menkhan bhitri khon jãhãn aṛaṅge baṅ
ańjomlena.

Onate  Tạruṕ  do  jaṅga  ạruṕ  baṛakate  oṛaḱe  boloyena.  Khane
ńelkeda oṛaḱre okoege bạnuḱkoa ar pusi aḱ mãyãm joroḱ kante
onka choṅ choṅ saḍe kana. Ado usạrae onḍonėna ar aćren gatekoe
metako kana delabon sendraea ente uni do oṛaḱre bạnuia dạṛkedae.
Ado jotoko harephare sendrako mohnḍayena. Sendra sendrateko laṅgayen
khan tale umulreko jirạuena. Khange onko modre mit́ hoṛ do cetan
seće koyoḱ rakaṕket́re uni kuṛi ńel ńamkedea. Ente uni kuṛi do
jiwi botorte dare cetane deć akan tahẽkana. Cedaḱje samaṅre maraṅ
okoć  doreão  tahẽkana,  ona  bae  parom  daṛeat́te  darere  asraye
hataokeda.

Uni kuṛiko ńam ruạṛkedete Tạruṕ do ạḍi ãṭko kusiena. Ente
nit do lać perećko jom ńama. Ado onate uni pheḍe reaḱ bogeteko
kurumuṭukeda. Mit́ hoṛ cetanre ar mit́ hoṛe dejoḱkana enrehõ bako
deć daṛeaḱ kana. Ado uni kuṛi do raraḱe ehoṕena are menkeda
jemon cẽṛẽ leka phạ̃ḱṛạ̃ḱ hoyoḱtińma, enḍekhan noa doreãń
uḍạu  paroma.  Ar  sạrige  uni  kuṛiaḱ  do  barea  phạ̃ḱṛạ̃ḱ
hoyentaea are uḍạu calaoena. Nonkate onko Tạruṕ aḱ ti khone
rukhiạyena.

Ado  uḍạu  calaokate  ako  oṛaḱ  sạṛimre  duṛuṕena  ar  bogete
raḱeda.  Ado  ać  gogo  doe  meneda  cekate  nui  cẽṛẽ  do  unạḱe
raḱeda. E cẽṛẽ, ma pheḍoḱme noḱoe thoṛa jomme. Adoe pheḍen
khane ńelkedea aćren hoponera kangeae. Ado raḱate ać gogoe metadea
cedaḱ go Tạruṕ sãotem kolkedeńa? Onko do iń jomeń reaḱko
kurumuṭuleda. Menkhan jãhã lekate onḍe khoniń bańcao ruạṛena.
Ado uni buḍhi do hoponerae ńamkedete bogete kusiyena.

 



Toyo Aḱ Golpo
Mit́ṭen  Toyo  do  sikạriaḱ  phãndre  paṛaoena.  Jãhã  lekate
sikạriaḱ phãnd khone bańcaoen rehõ aćaḱ jeleń canḍbol do
kuṭrạyentaea. Canḍbol begor uni Toyo judạge ńeloḱkan tahẽkana.
Eṭaḱ janwarko uni ńelte bogeteko landayet́ tahẽkana, ar Toyo do
aćaḱ mẽt́ãhã hoṛko samaṅre uduḱe lajaḱkan tahẽkana.

Ado mit́din uni calak Toyo doe hudiskeda. Joto Toyo canḍbol ko get́
giḍi lekhan enḍekhan ać eskar judạ bae ńeloḱa ar eṭaḱ janwarko
hõ bako landaea. Enḍekhan joto mit́geko ńeloḱa. Onate uni do
mit́din bir ren joto Toyo hoho jarwaket́koa. Ado joto hoṛ samaṅre
teṅgoyente menkeda, gateko nunạḱ din khon abo do ạuṛiaḱte hamal
ar jeleń canḍbol bon asen baṛaeda. Noare jãhãn lab bạnuḱa,
bickom eken bạṛti muskil. Calaḱ hor re jạnum jhạuạkore bon
jhạliḱ kana, dhuṛire, hasare nonkanaḱ emanteaḱ muskilaḱ re jaoge
bon paṛaoḱ kana, ar sikạri hõ algateko saṕ daṛeabon kana. Ado
ạḍigan hudis ganḍon katet́ iń aṭkarkeda, canḍbol baṅ tahẽnge
boega. Onate ińtege ińaḱ canḍbol doń get́ kuṭrạ keda. Ape hõ
nonkage kạmi pe.

Khange joto Toyo hante nateko koyoḱ joṅkana arko hudiseda, sạrige
noa kạmi lekan ṭhikoḱa se banȧ? Adom ko do canḍbol get́ reaḱ ko
hudiset́ tahẽkana. Inạ okterege onko mod khon mit́ṭen bud ạkil ar
umerte laha akan haṛam Toyo beret́ena, are menkeda, am do ale sanamko
bhulem  sikhạuet́lea.  Sạriaḱ  do  noa  kana,  sikạriaḱ  phañd  re
paṛaokate amaḱ canḍbolem at́ keda. Nit am lajaote ale joto Toyo
canḍbolem get́ kuṭrạ ocoet́lea. Uni  haṛam Toyo aḱ katha ańjomte
joto Toyo ko bujhạukeda. Ado arhõ khaḱ khaḱ ko landagot́keda ar
akoaḱ canḍbol bako get́ kuṭrạleda. Nonkate uni canḍbol bạnuḱ
Toyo do lajaote onḍe khone calao pharakena.

Mạndạṛiạ
Molhan  atore̠  mit́  ho̠ṛ  ạḍi  gạkhuṛ  mạndạṛiại  tahẽ̠kana.
Ạdepase̠  atore̠  uni  lekan  mạndạṛiạ  do̠  ar  o̠ko̠e  hõ̠  bako
tahẽ̠kana.  Jãhãregeko  baplaḱ  uni  doko  o̠ho̠aea.  Bapla  ar
po̠ro̠bkore̠ unigeko ho̠ho̠aekan tahẽ̠kana. ̄Uni tumdaḱe̠ ceṭaḱ
lekhange naco̠niạko bujhạua je o̠ko̠e rueda. Unạḱge jo̠mkaoe̠ ru
daṛeaḱkan tahẽ̠kana, do̠n kucuṛko e̠ne̠joḱkan tahẽ̠kana.

Ato  ṭolaren  koṛako  jaogeye  metakokan  tahẽ̠kana  je  “tumdaḱ  ru
cet́kaḱpe̠ ya! Jãhãtispe̠ ru baṛaea! Noa do̠ aboaḱ ạricạli
kantabona! Uniaḱ katha do̠ o̠ko̠ege bako luturataekan tahẽ̠kana.

Haṛame̠n khan uni do̠ ruạ haso te̠ye̠ jaṛaoena are̠ boṅga talaena.

Netar uni be̠go̠rte̠ jãhãn acar ạricạlire̠ jomkaoge baṅ bujhạuḱ
kana. Cedaḱ je o̠ko̠ege uni lekan ruru ho̠ṛ bạnuḱkoa.

Nito̠ḱ  jo̠to̠  ho̠ṛgeko  aṭkara  arko  me̠na  je  uni  bańcao
tahẽ̠kanre̠ abo hõ̠ cet́ do̠ho̠ do̠ jạruṛ tahẽ̠kan tabona. Cedaḱ
co̠ babon cet́le̠t́.

Tumạl: Ańjo̠m jo̠ṅ jạṛ

Casa Ar Gạ̃ṛĩ aḱ Golpo
Mit́ṭen casa hoṛe tahẽkana. Uni hoṛaḱ do jonḍra khet tahẽkana.
Ado mit́ dol gạ̃ṛĩ ona jonḍra khet khon din hiloḱ jonḍra ko
kombṛoet́ tahẽkana. Onate uni khet mạlik do gạ̃ṛĩ nél ńamleko
khange ṭheṅgawante lagaet́ko tahẽkana. Nonkate gạ̃ṛĩ do akoaḱ
khusi sana leka jonḍra bako jom ńamet́ tahẽkana.

Mit́din ackage khet mạlik doe goćena. Tinre ona khobor gạ̃ṛĩ ko

ańjomkeda, unre onko do rạskạte enejoḱko ehoṕena.

Menkhan casa bạnuite inạ tayom bochor do jonḍra baṅ hoelena.
Khange onko gạ̃ṛĩ ko bujhạukeda, okoe do akoren bạiri menteko
hudisede tahẽn, uni casa hoṛge akoaḱ jomaḱe upjạnet́ tahẽkana.
Ar  nit  uni  bạnuite  joto  gạ̃ṛĩ  reṅgećteko  jalat́  japat́
baṛaekana.

Sikhnạt: Teheń okoe hoṛ am bam moneae kan ar dam bam emaekan, tinre
uni amaḱ jion khone adoḱa unre khạṭige uniaḱ jaruṛem bujhạu
ńama.


